
Illorsuit ammaqqinneqarnissaanut Naalakkersuisut pilersaarummik suliaqaqqullugit 

Inatsisartut aalajangiiffigisassaattut siunnersuut. Pilersaarummi nunaqarfiup 

pilerseqqinneqarnissaanut pisortallu ingerlatsinerisa aallarteqqinneqarnissaannut 

pisariaqartinneqartunik inatsisitigut tunngavissat ilaatinneqassapput, pilersaarullu 

kingusinnerpaamik UPA 2027-mi Inatsisartunut saqqummiunneqassalluni.  

(Inatsisartunut ilaasortaq Aqqalu C. Jerimiassen, Atassut) 

 

Akissuteqaat  

(Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisoq) 

 

 

Siullermeerneqarnera  

 

Naalakkersuisunit siunnersuuteqartoq aalajangiiffigisassatut siunnersuummut 

pingaaruteqartorujussuarmut qutsavigerusupparput. Aalajangiiffigisassatut siunnersuut 

piareersarluagaavoq, tassami siunnersuuteqartoq 2026-mi upernaakkut ataatsimiinnerup 

nalaani sammisaq pillugu apeqquteqaat aallaavigalugu oqillisissiamik qaqitsisimavoq, 

tamannalu tunngavigalugu aalajangiiffigisassatut siunnersuuteqarluni. 

 

Illorsuit siunissaata paasinarsisinneqarnissaata kissaatigineqarnera Naalakkersuisunit 

akuersaarparputt aammalu siusinnerusukkut najugaqartuusimasut nunaqarfimmut 

atassuteqarnerat paasilluarlugu.  

 

Maannakkut qaammatikkaartumik Aatsitassanut Naalakkersuisoqarfik qaqqat sisoorfii 

maannakkut nakkutigineqartut pillugit nalunaarusiamik saqqummiussisarpoq. Kingullermik 

nalunaarusiap takutippaa annertunerusumik qaqqap sisoornerinik qanittumi pisoqarnissaa 

takussutissaqanngitsoq. Kisianni pingaarnertigut naliliineq, tassalu ukiut 50-it iluanni qaqqap 

sisoornissaa ilimanaateqartorujussuuvoq, tamatumani allanngortinneqanngilaq. Nakkutilliineq 

ilimasaarinermut aarlerinartunillu nalilersuinermut iluaqutaasinnaavoq, kisianni siunissami 

pisussat pillugit nalornissutaarutsitsisinnaanatik. 

 

Illorsuit Upalungaarsimanermut Ataatsimiititaliarsuarmiit suli sumiiffittut 

navianartorsiorfittut nalilerneqarpoq, taassuma kingullermik 2024-mi taamatut naliliinini 

aalajangiusimaannarlugu. Qaqqanik sisoortoqarnissaata tassaarsuaqarnissaatalu 

aarlerinaateqarneri pillugit nunap sannaani ilisimasallit ilisimasaat tunngavigalugu 

aalajangiisoqarpoq. Sumiiffik ulorianartorsiorfiummat tassani suliaqartoqarsinnaanngilaq, 

pisortat illuutaat sanaartugaataallu aserfallatsaaliorneqarlutik. 

 

Tamanna oqaatigereerlugu, Illorsuarniinnissaq inerteqqutaanngilaq, kisianni tassaniinneq 

sunaluunniit nammineq akisussaaffigalugu pisussaavoq. 

Taamaattumik Naalakkersuisunit isumaqarpugut ammaaqqinnissaq pillugu apeqqummut, 

qaqqani nakkutigineqartuni nikikkiartornernik ajornartorsiorfiusunik maannakkut 

takusaqarsimannginnerinnaq, aallaavigineqarsinnaanngitsoq.  

 

Aarlerinartunik nalilersuinissamut aammalu sumiiffiit qarsutsiviusinnaasut 

aalajangersarnissaannut nutartikkanik naammattunillu ilisimatuussutsikkut 

tunngavissaqarnissaq, nunaqarfiup pilerseqqinnissaanut pilersaarummut Naalakkersuisut 

isummersinnaalinnginneranni pisariaqarpoq. 

 

Qaqqanut sisoorfiusinnaasunut ilisimasallit suleqatigiit pilersinneqarnikut, Kalaallit Nunaanni 

qaqqat sivingasuut allanngorartut iliuuseqarfigineqarnissaannut maannakkut ilitsersuusiorlutik 

suliaqarput. Ilitsersuutit taakku ilisimasat aallaavigalugit Illorsuit pillugit aarlerinassutsimik 

naliliisinnaanissamut periarfissiissapput. 

 

Illorsuarni najugaqarsimasut isumaat tusarneqarniassammata, taakku peqataatinneqarnissaat 

aamma pingaaruteqarpoq. 2026-mi februaarimi Naalakkersuisunit nassuiaatigineqartutut, 

akuerineqartutullu sumiiffimmi aarlerinassuseq akuerineqarsinnaasumut appartinneqarnissaa 

siunertaralugu, isumannaallisaanermut tunngasunik aamma suliniuteqartoqartariaqarpoq. 

 

Najugaqartut sumiiffimmi angalaartillugit, sumiiffinni najugaqartut isumannaatsuunerannut 

suli akuersaarneqarsinnaanngitsumik aarlerinaateqarsinnaasuni inissiat, pisortat sullissivii, 

teknikkikkut atortut allallu inuiaqatigiinni pisariaqartinneqartut ingerlatassat 

inissinneqannginnissaat qulakkeerneqassaaq. 

 

Naalakkersuisut oqaatigaat Illorsuit ammaqqinneqarnerat aningaasaqarnikkut 

allaffissornikkullu annertuunik sunniuteqartussaasoq. Taakkua isumannaallisaanermut 

tunngasunit immikkoortillugit nalilersorneqarsinnaanngillat.  

 

Tamanna tunngavigalugu Naalakkersuisunit isumaqarpugut, UPA 2027-mut 

saqqummiussinissaq siunertaralugu ammaaqqinnissamut Naalakkersuisut 

pilersaarusioqqullugit peqquneqarnissaannut maannakkorpiaq naammattunik 

tunngavissaqanngitsoq. 

 

Taamaattumik Naalakkersuisut allannguutissatut siunnersuut manna inassutigaat: 

 

Illorsuit pilerseqqinneqarsinnaalinnginnerani isumannaallisaanikkut 

suliniutissat suut naatsorsuutigineqarnissaannut pilersaarummik 

suliaqaqqullugit Naalakkersuisut peqquneqassasut. Pilersaarut 

kingusinnerpaamik UKA 2027-mut Inatsisartunut saqqummiunneqassaaq. 

 

 


